MINUTI

KAMRA TAD-DEPUTATI

IL-ĦDAX-IL PARLAMENT

KUMITAT  MAGĦŻUL TAL-KAMRA DWAR IT-TRAB ISWED 

LAQGĦA NRU. 1
It-Tlieta, 15 ta’ Frar 2011
Il-Kumitat  Magħżul tal-Kamra ltaqa’ fil-Palazz, il-Belt Valletta, fis-6.45 pm.
L-Onor Michael Frendo, Speaker, ippreseda.

PREŻENTI

L-Onor Leo Brincat, l-Onor Franco Debono, l-Onor Joe Mizzi u l-Onor Jesmond Mugliett.

L-iSpeaker informa lill-Kumitat li kien hemm talba minn One News biex jiġbdu biċċa żgħira mis-seduta u talab il-permess tal-kumitat biex One News jidħlu fil-kumitat. Il-permess ingħata.

L-iSpeaker fetaħ il-laqgħa billi qara l-Mozzjoni Nru 176 li waqfet il-Kumitat Magħżul, liema mozzjoni għaddiet b’mod unanimu fil-Kamra tad-Deputati fis-Seduta Nru 293 tas-6 ta’ Diċembru 2010, u ċioè :
“Peress li din il-Kamra jidhrilha li għandha tiġbor u tqabbad lil min janalizza l-fatti kollha marbuta ma’ rapporti dwar trab iswed fin-naħa t’isfel ta’ Malta f’mod li jiggarantixxi trasparenza sħiħa u kontinwa min-naħa tal-MEPA, l-Enemalta u l-Awtorità Maltija tar-Riżorsi fl-operat tagħhom tal-imgħoddi u tal-ġejjieni, inklużi l-pjani ta’ azzjoni diġà mħabbrin pubblikament;

Għaldaqstant, din il-Kamra tad-Deputati qiegħda tirriżolvi li tinnomina Kumitat Magħżul minn fost il-membri tagħha liema Kumitat Magħżul ikun jista' jirregola l-proċedura tiegħu minkejja kull provvediment fl-Ordnijiet Permanenti tal-Kamra, inkluż li jisma’, jirċievi u jikkummissjona rapporti mingħand esperti indipendenti lokali u barranin u uffiċjali u esperti tal-entitajiet fuq imsemmija filwaqt li, permezz ta’ hearings pubbliċi, jisma’ l-fehmiet tas-soċjetà ċivili, primarjament tal-kunsilli lokali konċernati.  Biex jintlaħaq dan il-għan, għandu jiġi allokat baġit xieraq biex dan il-kumitat ikun jista’ jaqdi dmiru kif suppost, inkluża s-setgħa li jikkummissjona l-analiżi teknika meħtieġa;

Il-Kumitat Magħżul għandu jkun kompost minn żewġ membri minn naħa tal-Gvern u żewġ membri minn naħa tal-Oppożizzjoni;

 

II-Kumitat Magħżul għandu jkun presedut mill-iSpeaker tal-Kamra u, fl-assenza tiegħu, mid-​Deputat Speaker tal-Kamra.”
Il-Kumitat qabel li l-mod kif kellu jimxi l-Kumitat Maghżul, kien b’mod konsenswali.

Il-kumitat qabel li kellhom jiġu mitluba r-rapporti li saru mill-entitatjiet li hemm riferenza għalihom fil-mozzjoni kif ukoll tintalab informazzjoni dwar ongoing studies minn dawn l-entitatjiet.

Il-kumitat qabel ukoll li jinġabru l-mistoqsijiet parlamentari kollha li saru li huma relatati ma’ dan is-suġġett, id-dibattiti fuq is-suġġett u r-rapporti li diġà tqiegħdu fuq il-Mejda tal-Kamra.

Wara li jinġabru l-istudji, il-kumitat ikun jista’ jiddiskuti mal-awturi tar-rapporti, jikkonsidra li jżomm hearings mas-soċjetà ċivili u ma’ min ikun ikkontribwixxa għar-riċerka li diġà saret, isiru d-deliberazzjonijiet fi ħdan il-kumitat u wara jsir ir-rapport.
Il-kumitat qabel ukoll li jekk ikun hemm bżonn, jiġu identifikati esperti li ma jkunux b’xi mod konnessi ma’ rapporti li jkunu saru minn ħaddieħor.

Il-kumitat tkellem dwar budget li l-kumitat jista’ jkollu bżonn biex jikkummissjona studju, kemm lokalment, kif ukoll barra mill-pajjiż, jew biex isiru xi testijiet fil-laboratorju.

L-Onor Joe Mizzi ssottometta 18-il mistoqsija li jidhru hawn taħt u talab li t-tweġibiet għalihom jinġabru minn kull entità responsabbli. Il-mistoqsijiet huma :

1. Kemm hawn sorsi sew fissi jew mobbli fil-pajjiż li jistgħu jkunu sorsi ta’ trab iswed ta’ ċertu daqs, kif implikat fit-terms of reference ta’ din l-investigazzjoni?

2. Kemm ilhom żmien joperaw?

3. Kemm saru spezzjonijiet dawn l-aħħar 5 snin? Kemm minnhom ġew illogjati?

4. Kemm ittieħdu kampjuni ta’ dħaħen minn dawn is-sorsi f’dawn l-aħħar 5 snin?

5. Kemm u xi kwalità ta’ kundizzjonijiet inagħataw dawn sabiex jimmoniterjaw, jillogjaw u jirrappurtaw dawn is-sorsi f’dawn l-aħħar 5 snin?

6. X’forma ta’ quality assurance practices hemm imponuti mill-MEPA, Dipartiment tas-Saħħa, MRA, MSA eċċ, u minn regolaturi oħra sabiex jassiguraw li d-data li tingħata mill-operaturi ta’ dawn is-sorsi tkun validata u tirrifletti l-verità f’dawn l-aħħar 5 snin?

7. Kemm il-non compliance kien hemm irrappurtati għall kull sors f’dawn l-aħħar 5 snin?

8. Kemm u x’forma ta’ passi dixxiplinarji, multi jew xort’oħra ta’ passi fil-qrati ttieħdu minn l-awtorità kompetenti f’dawn l-aħħar 5 snin?

9. Kemm ġew rapportati vapuri jew biċċiet oħra tal-baħar li rmew duħħan iswed f’dawn l-aħħar 5 snin?

10. Kemm il-vettura, trakkijiet, heavy duty vehicles eċċ ġew spezzjonati f’dawn l-aħħar 5 snin sabiex jittieħdu kampjuni tal-iżvogg jew l-exhaust tagħhom?

11. Kemm il-health warning fuq skala lokali jew nazzjonali nħarġu mill-awtoritajiet kompetenti, fosthom mid-Dipartiment tas-Saħħa Ambjentali, inħarġu f’dawn l-aħħar 5 snin?

12. Kemm il-liċenzja jew operating licences ta’ sorsi fissi, u kemm il-liċenzja ta’ vetturi ġew irtirati temporanjament jew permanentement f’dawn l-aħħar 5 snin?

13. Kemm il-kampjun ta’ trab iswed depożitat ittieħdu mill-Awtorità kompetenti f’dawn l-aħħar 5 snin?

14. Liema tip ta’ sampling methods u standard operating procedures ġew osservati sabiex jiġi protett l-integrità tal-kampjuni f’dawn l-aħħar 5 snin?

15. F’liema data nġabru u f’liema data ntbgħatu dawn il-kampjuni f’dawn l-aħħar 5 snin?

16. F’liema laboratorju ntbagħtu dawn il-kampjuni, x’kienu t-termini tat-tests jew il-mandatt jew it-talba li saret mill-awtoritajiet kompetenti f’kull ċirkustanza?

17. X’kienu r-riżultati f’kull każ?

18. X’tip ta’ equipment ta’ moniteraġġ kellhom, jew intużaw, l-awtoritajiet kompetenti matul dawn l-aħħar 5 snin sabiex ikunu jistgħu jinvestigaw complaints jew allegazzjonijiet ta’ complaints relatati ma’ tniġġis tal-arja?

Il-kumitat qabel li l-informazzjoni li tidħol għandha titqassam lill-Membri u li l-kumitat jerġa’ jiltaqa’ preferibbilment qabel jaġġorna għall-vaganzi tal-Għid.

Fis-7.41 pm, il-kumitat aġġorna.

